
PRATAMAS SARGAH 
ARAN LAN WAWIDANGAN DESA 

 

Pawos 1 

(1) Desa Pakraman puniki mawasta Desa Pakraman Sangkanbuana 

(2) Wawidangan Desa Pakraman Sangkanbuana mawates nyatur luwire : 

 ha. Sisi Kaler : Desa Pakraman Besang Kangin lan Desa 

Pakraman Besang Kawan 

 na. Sisi Kangin : Desa Pakraman Kemoning  lan Banjar 

Tangkas 

 ca. Sisi Kelod : Desa Pakraman Budaga 

 ra. Sisi Kauh : Desa Pakraman Penasan 

     

(3) Desa Pakaraman Sangkanbuana kapalih dados kalih banjar luwire : 

 ha. Banjar Sangkanbuana   

 na. Banjar Pegending   

     

 

DWITYAS SARGAH 
PATITIS LAN PAMIKUKUH 

 

Pawos 2 

Desa Pakraman Sangkanbuana ngamanggehang patitis makadi : 

ha.. Ngarajegang kasukertan adat, budaya lan agama: 

na. Nginggilang tata prawertining magama Hindu 

ca. Ngarajegang kasukertan desa, saha pawongania sekala niskala 

  

Pawos  3 

Desa Pakraman Sangkanbuana ngamanggehang pamikukuh makadi : 

ha. Pancasila 

na. Undang-Undang Dasar 1945, miwah sahananing Peraturan-peraturan Negara 

 Republik Indonesia 

ca. Tri Hita Karana manut sadacara agama Hindu 

ra. Sima, Gama lan Drestha sane sampun kailikitayang sajroning awig-awig  

TRITYAS SARGAH 

SUKERTA TATA PAKRAMAN 

Palet 1 

Indik Krama 

Pawos 4 

(1) Sane kabawos warga Desa Pakraman Sangkanbuana inggih punika sahananing 

jadma sane magama Hindu, magenah utawi tan magenah ring wawidangan Desa 

Pakraman Sangkanbuana, tur satinut ring sadaging awig-awig lan pararem desa. 

(2) Sane kabawos krama Desa Pakraman Sangkanbuana inggih punika warga desa 

sane sampun alaki rabi, ngempon kahyangan desa tur satinut ring awig-awig lan 

pararem Desa Pakraman Sangkanbuana. 

(3) 

 

Sane kabawos krama tamiu inggih punika sahananing jadma saking dura desa  

sane magama Hindu tur magenah ring wawidangan desa pakraman 

Sangkanbuana saha durung tedun makrama desa 

(4) Sajaba punika kabawos tamiu 

Pawos  5 

(1) Warga Desa Pakraman Sangkanbuana sane sampun mayusa 15 ( limolas ) warsa 

sane durung alaki rabi, kasinanggeh Deha-Taruna, tur patut ngamiletin Sekaa 

Taruna ring wawidangan banjarnia soang-soang. 

(2) Sekaa Taruna kaenter antuk Kelihan Sekaa Taruna, tur katuntun olih Prajuru 

Banjar, Dinas lan Desa. 

 

Pawos 6 

Krama desa Pakaraman Sangkanbuana kapalih dados kalih inggih punika : 

(1) Krama ngarep luwire :  

 ha. Krama sane sampun jangkep alaki rabi, magenah utawi tan magenah ring 

wawidangan Desa Pakraman Sangkanbuana saha ngamong  wiyadin tan 

ngamong karang desa . 

 na. Krama bulangkep sameton inggih punika krama sane tan ngalap rabi 

sakewanten masemeton lanang istri 

 ca. Krama bulangkep putra inggih punika krama sane balu lanang madue oka 

istri sampun mayusa 17 ( pitulas ) warsa, tur krama sane balu istri maduwe 

oka lanang sampun mayusa 17 ( pitulas ) warsa. 

   

(2) Krama tan ngarep luwire : 

 ha. Krama Balu inggih punika krama sane sampun katinggal seda olih rabinia, 

utawi sane sampun palas marabian 

 na. Krama Nyada inggih punika krama sane sampun mayusa 65 ( nem dasa 

lima ) warsa. Indik krama nyada kapidabdabin  malih manut pararem. 

 ca. Krama Unggu inggih punika krama nyapian sane mawali kadeha, makta 

oka sane durung mayusa 17 ( pitulas ) warsa, taler warga desa sane tan 

marabian ngantos kawekas tur tan wenten sane nguwubang. 

 ra Krama  mulih kadeha inggih punika krama sane mawali kadeha nenten 

makta oka tur wenten sane nguwubang. 

 ka Krama Tamiu  

 da Tamiu 

   

Pawos  7 

Ayah-ayah lan tategenan krama 

(1) Ayah-ayah krama kamargiang kadi ring sor : 

 ha. Krama ngarep keni ayah-ayah lan pamedal-medalan mamungkul manut 

pararem 

 na. Krama balu keni ayah-ayah arirang lan medal-medalan manut pararem 

 ca. Krama ngarep sakewanten sinalih tunggilnia sungkan mawesana tan prasida 

makarya tur sampun mapinunas ring paruman banjar utawi desa, keni ayah-

ayah lan medal-medalan manut kawentenannia.  

 ra. Krama nyada luput  ayah-ayah lan medal-medalan sakewanten tan 

kapatutang nanggap pakaryan desa, tur nyukserahang pamargi ring 

panyeledihinnia. 

 ka. Krama unggu tan keni ayah lan medal-medalan sakewanten keni patus 

padem. 

 da. Krama sane magenah ring dura desa, kadadosang mlaga ayah manut 

pararem 

(2) Sajaba tategenan kadi inucap ring ajeng, sahananing krama, deha taruna, patut 

sami sayaga ngayah saraja karyaning desa manut kabuwatania. 

   

Pawos  8 

Ngawit tedun makrama desa 

 ha. Sangkaning alaki rabi 

 na. Sangkaning pinunas ngaraga 

 ca. Gaguwat tedun makrama desa kamanggehang  manut pararem 

   

Pawos  9 

Krama sane wenang polih laluputan pamargi lan ayah-ayah luwire : 

 ha. Pamangku desa, Prajuru desa, Prajuru Banjar lan Prajuru Lingkungan  

 na. Kelihan Gong, Kelihan Angklung, Pangemong Gambang, Pecalang, Hansip 

lan Tukang Lampu. 

 ca. Krama sane cedangga mawesana tan prasida makarya 

 ra. Krama sane kasudi olih Guru Wisesa pinaka duta desa. 

 ka. Krama sane kacawis ngaresikin kahyangan, bale banjar lan bale desa   

 da. Laluputan pamargi, swadarma, ayah-ayah kadi kecaping ajeng 

kapidabdabin manut pararem. 

 

Pawos 10 

(1) Ngawit wusan makrama desa, kapah dados kalih luwire : 

 ha. Sangkaning rahayu 

  1. Seda 

  2. Pinunas ngaraga 

  3. Pamargi tiyosan manut pararem 

    

 na. Sangkaning tan rahayu mawesana kadaut pipilnia sajroning paruman desa 

(2) Tata cara ngusanang makrama desa sangkaning tan rahayu inggih punika : 

 ha. Kadulurin antuk piteket Prajuru riantukan iwang pamargi tur keni 

pamidanda manut pararem. 

 na. Piteket inucap kamargiang ngantos ping 3 ( tiga ) 

 ca. Yan tan prasida kabawosin antuk prajuru, wicara inucap katunasang 

pamutus sajroning paruman desa. 

(3) Sang sane wusan makrama desa tan polih pah-pahan druwen desa mwang 

sakaluwirnia. 

(4) Sang wusan makrama desa sangkaning kasepekang utawi kanorayang , patut 

ngaturang  utawi ngawaliang sahananing piranti druwen desa sajawining tanah 

pakarangan lan rurung tur krama inucap tan kawenangang nganggen 

sahananing piranti druwen desa, semaliha tan polih pasayuban saking desa 

manut pararem. 

(5) Prade sang wusan makrama desa mapinunas pacang mawali tedun makrama 

desa, patut katrima manut pamargi kadi ring sor : 

 ha. Yaning wusannia sangkaning rahayu wantah keni pengaad mara manut 

pararem 

 na. Yaning wusannia sangkaning tan rahayu, patut nunas pangampura ring 

paruman desa, keni pengaad mara lan pamidanda manut pararem 

Pawos  11 

(1) Sane kabawos krama tamiu inggih punika sahananing jadma saking dura desa, 

sane magenah ring wawidangan Desa Pakraman Sangkanbuana malarapan 

antuk : 

 ha. Malalungan 

 na. Masundulang raga 

 ca. Sasudian desa wiadin Guru Wisesa 

 ra. Kadang warga sinalih tunggil krama desa 

 ka. Suwitran sinalih tunggil krama desa 

 da. Madunungan, kapiteges malih manut pararem 

(2) Krama sane ngraksa tamiu patut matur supeksa ring Prajuru Banjar  

(3) Prajuru Banjar  patut maritatas tamiu inucap 

(4) Swadarmaning  Krama Tamiu lan Tamiu patut masadok antuk kawentenannia 

ring Prajuru Banjar  tan kasepan ring awengi tur satinut ring pamargin awig lan 

pararem desa. 

(5) Krama Tamiu lan Tamiu patut keni pakaryan lan urunan manut pararem saha 

punia. 

(6) Urunan kapupulang olih Pecalang desa nyabran sasih 

(7) Prade wenten Krama Tamiu lan Tamiu malaksana kaon, krama desa patut 

supeksa ring prajuru adat , tur tamiu inucap katiwakin pamidanda manut 

pararem tur kaaturang ring Guru Wisesa. 

(8) Prade wenten Krama Tamiu sane sareng makrama desa malarapan pinunas 

ngaraga dwaning sampun maduwe karang antuk gunakaya, kapungkur yan 

krama inucap pacang wusan sareng makrama desa, pamargine kapidabdabin 

manut pararem.  

(9) Krama Tamiu lan Tamiu sane ninutin pamargi sakadi munggah ring wiwit  (4)   

patut polih pasayuban saking banjar utawi desa. 

    

Palet   2 

Prajuru Desa 

Pawos  12 

(1) Desa Pakraman Sangkanbuana kaenter olih Bandesa, tur kasanggra olih Prajuru 

siosan makadi : 

 ha. Patajuh pinaka wakilnia 

 na. Panyarikan pinaka juru tulis 

 ca. Patengen pinaka juru raksa druwen desa 

   

    

(2) Banjar kaenter olih Kelihan Banjar 

(3) Gaguwat dados Prajuru Desa, sekadi ring sor : 

 ha. Mawit saking krama ngarep 

 na. Satya lan jujur 

 ca. Maparipolah becik 

 ra. Uning nyurat lan ngwacen 

 ka. Wicaksana 

    

(4) Nyudi lan ngadegang prajuru patut kalaksanayang olih krama sajroning 

paruman. 

(5) Waneng dados prajuru desa kamanggehang 5 ( limang ) warsa, tur dados kasudi 

malih apisan. 

(6) Tata cara  pamargi ngadegang prajuru sakadi ring sor : 

 ha. Nganutin daging awig-awig lan pararem desa 

 na. Kararemin antuk krama sajroning paruman 

 ca Maduluran antuk upasaksi ring kahyangan desa. 

(7) Risampun waneng 5 ( limang ) warsa, prajuru patut nyukserahang 

swadarmannia ring prajuru tiyosan 3 ( tigang ) sasih sadurung kamargiang 

paruman dwaning ring paruman pacang  kamargiang sasudian  prajuru anyar. 

(8) Sapasira ugi krama sane nahenin kasudi dados prajuru desa, kelihan banjar , 

kelihan gong mwang angklung patut ngawentenang upacara pangelad ring 

kahyangan ritatkala kawentenang upacara Pitra Yadnyan ipun. 

 

Pawos  13 

(1) Swadarmaning prajuru desa luwire : 

 ha. Ngenterang pamargin awig-awig lan pararem desa 

 na. Ngenterang pamargin yadnya. 

 ca. Nitenin tur ngawigunayang druwen desa. 

 ra. Pinaka duta desa pakraman 

 ka. Nepasin lan niwakang pamutus wicara manut awig-awig lan pararem desa 

(2) Sajroning ngamargiang drestha, Bandesa patut ngawentenang pawirasan ring 

para angga prajuru siosan lan para Pamangku desa 

(3) Swadarmaning prajuru sane siosan sajawining swadarma kadi kecaping ajeng, 

patut ngaremba Bandesa sajroning pawirasan. 

(4) Prade wenten sinalih tunggil prajuru iwang pamargi, makadi ngalinyokang 

druwen desa mwang sapanunggilannia, tur prasida kabuktiang kaiwangannia, 

punapi malih lempas ring awig-awig lan pararem desa, patut kausanang dados 

prajuru tur keni pamidanda manut pararem. 

(5) Prajuru desa sane kasisipang tan kapatutang ngenter pamargin paruman 

krama,jantos wenten sane mastikayang indik kaiwangan mwang 

pamidandannia. 

    

Pawos  14 

Patias utawi olih-olihan prajuru desa, sakadi ring sor : 

 ha. Rikala patirtan utawi puja wali ring kahyangan desa, prajuru polih tuwas 

kawisan kalih tanding. 

 na. Polih olih-olihan siosan manut pararem 

 

 

 

 

   

 

 

 

 

Pawos  15 

(1) Prajuru desa kagentosin malarapan antuk : 

 ha. Seda 

 na. Sampun tutug waneng dados prajuru 

 ca. Pinunas ngaraga tur sampun kalugra olih paruman desa 

 ra. Tan prasida ngamargiang swadarma riantukan sungkan rahat utawi 

pialang siosan manut panglokika paruman desa. 

 ka. Kausanang olih paruman desa dwaning iwang pamargi 

    

(2) Ngarariyanang utawi ngentosin prajuru patut kamargiang sajroning paruman 

desa. 

    

Pawos  16 

Indik Pacalang 

(1) Gaguwat ngadegang Pacalang 

 ha. Nganutin daging awig – awig lan pararem desa 

 na. Kasudi olih  prajuru desa 

 ca. Mawit saking warga desa 

 ra. Tan cedangga 

(2) Amongan Pacalang  kapidabdabin manut pararem 

(3) Patias pamargi Pacalang kamanggehang manut pararem 

    

Pawos 17 

Indik Sekaa Gong, Angklung lan Saron 

(1) Gaguwat ngadegang sekaa Gong, Angklung lan Saron ; 

 ha Nganutin daging awig-awig lan pararem desa 

 na Kasudi olih Prajuru desa 

 ca Mawit saking warga desa 

 ra Tan cedangga 

(2) Amongan Sekaa Gong,Angklung lan Saron kapidabdabin manut pararem. 

(3) Patias pamargi Sekaa ring ajeng kamanggehang manut pararem 

(4) Yan wenten yadnya sane kamargiang olih krama desa yan pacang ngangge 

tatangguran patut ngangge tatangguran desa manut kabuwatannia, sajawaning 

sampun polih wakwakan saking prajuru desa 

Palet  3 

Indik Kulkul 

Pawos  18 

(1) Kulkul sane wenten ring wawidangan desa pakaraman Sangkanbuana luwire : 

 ha. Kulkul parhyangan 

 na. Kulkul desa pakraman 

 ca. Kulkul Banjar 

 ra. Kulkul sekaa-sekaa 

    

(2) Suaran kulkul kasinanggeh suaraning desa, banjar utawi sekaa-sekaa, satmaka 

atur utawi dadawuhan saking prajuru ring kramania. 

(3) Tabuh tatepakan kulkul inucap patut pastika manut tatujon tur manut pasubayan 

kramania. 

(4) Pamargi sane patut macihna antuk suaran kulkul luwire : 

 ha. Pacang parum  

 na. Pacang sangkep nyabran sasih 

 ca. Wenten kalayu sekaran 

 ra. Pacang tedun makarya utawi ngayah sajroning wali 

 ka. Wenten bhaya 

 da. Wenten warga mawiwaha 

 ta. Ngawit lan nglebar brata Panyepian 

(5) Tabuh tatepakan kulkul desa pakraman lan banjar, pateh sami kalih tuludan 

banban, tur karihinin antuk pasubaya arah-arah, sajawining : 

 ha. Atuludan banban maka cihna wenten krama sane seda 

 na. Atuludan sada bulus cihna wenten anak ngamuk 

 ca. Atuludan bulus raris ngempang cihna agni bhaya. 

 ra. Ngempang masangsihan cihna wali ring kahyangan desa 

    

(6) Kulkul sekaa katepak olih kelihannyane sowang-sowang. 

    

Pawos  19 

(1) Kulkul desa lan banjar patut katepak olih prajuru utawi sang kapituduh olih 

prajurunia manut tatujon. 

(2) Sapasira ugi nepak kulkul tan sangkaning pituduh prajuru patut keni pamidanda 

manut pararem, sajawining  wenten bhaya. 

(3) Sang nepak kulkul sangkaning bhaya, mangda digelis matur supeksa ring 

prajuru munggwing tatujonnia nepak kulkul.  

(4) Sukat  kulkul krama tan kawenang matehin  kulkul desa utawi kahyangan. 

    

Palet  4 

Indik Paruman Lan Sangkepan. 

Pawos  20 

(1) Paruman utawi sangkepan sane wenten ring Desa Pakraman Sangkanbuana 

luwire : 

 ha.  Paruman utawi Sangkepan prajuru 

 na. Paruman krama  

 ca. Paruman desa 

(2) Sangkepan prajuru kawentenang ngasasih tur paruman prajuru kawentenang 

padgata kala 

(3) Paruman krama kamargiang padgata kala manut tatujon 

(4) Paruman desa kalaksanayang ngawarsa apisan 

    

Pawos  21 

(1) Tata  cara parum kamargiang kadi ring sor : 



 Awig – Awig Desa Pakraman Sangkanbuana          12 

                                                                     

 ha. Kadulurin antuk arah-arah 

 na. Macihna antuk suaran kulkul 

 ca. Paruman prasida kamargiang yan sampun katedunin antuk krama 

sanistania satenga lintang adiri ring pigungan krama 

(2) Tata cara parum utawi sangkep kamargiang manut pararem 

Pawos  22 

(1) Sane patut kabawosang sajroning paruman desa luwire : 

 ha. Pangrencana prajuru nganinin indik pawangunan, upacara sane 

kalaksanayang  

 na. Pabuat saking guru wisesa sane patut kasanggra olih desa pakraman  

 ca. Ngaryanin sahananing pararem desa tur nguwah-nguwuhin awig-awig 

 ra. Mawosin sakancan wicara warga utawi krama desa 

 ka. Munjuk lungsuring krama ngaturang ayah-ayahan 

 da. Saluwir sulur arta brana druwen desa 

 ta. Pamargin sahananing pamutus paruman sadurungnia. 

    

Pawos  23 

(1) Tata treptining  paruman utawi sangkepan kadi ring sor : 

 ha. Krama sane pacang nyarengin parum utawi sangkep patut mabusana adat 

alit. 

 na. Tan kalugra makta salwiring gagawan 

 ca. Tan kadadosang ngawetuwang bawos bangras utawi biyota ring 

sangkepan lan  paparuman 

 ra. Krama desa patut sareng ngamedalang pikayun sajeroning paruman 

    

(2) Tata titi ngamargiang paruman : 

 ha. Paruman utawi sangkepan kakawitin antuk pangarcana ring Ida Bhagawan 

Panyarikan masedana banten pejati. 

 na. Ngaturang pangastungkara ring Ida Hyang Widhi Wasa 

 ca. Macak krama sane nyarengin parum utawi sangkep 

    

(3) Pamutus babawos mangda kautsahayang majalaran antuk paras paros, gilik-

saguluk, yan tan prasida, pamutus babawos madasar antuk wilangan suara sane 

akehan. 

(4) Prade sajroning paruman pariindikan sane kabawosin tan prasida ngamolihang 

pamutus, prajuru desa patut nanggehang pariindikane punika tur patut 

kabawosang malih ring paruman sane pacang rawuh. 

    

Pawos  24 

(1) Paruman prajuru matetujon : 

 ha. Ngarincikang sahananing pangrencana sane pacang kamargiang 

 na. Mawosin wicaran krama utawi warga desa sane kasadokang ring prajuru, 

sadurung niwakang panepas majeng ring sang mawicara. 

(2) Pamutus paruman prajuru durung kangkat kamargiang, sadurung kaingkupin 

olih krama sajroning paruman, punapi malih sane marupa tategenan krama. 

    

Palet  5 

Indik Druwen Desa 

Pawos  25 

(1) Sane kamanggehang pinaka druwen Desa Pakraman Sangkanbuana luwire : 

 ha. Kahyangan desa makadi : Kahyangan Tiga lan Kahyangan Desa 

 na. Tanah tegak pura kahyangan tiga lan kahyangan desa, setra, tegak bale 

desa, telajakan, rurung, jalan, tanah pekarangan sane mawit saking 

pakarangan desa. 

 ca. Tanah bangket, tegal palaba pura. 

 ra. Gong desa, angklung desa, gambang utawi saron 

 ka. Lembaga Perkreditan Desa ( LPD ) 

 da. Druwen desa siosan sane kapikolihang salanturnia. 

    

(2) Sahananing druwen desa patut mangda kaunggahang ring ilikita sane pastika 

tur kasobyahang nyabran paruman krama. 

(3) Sahananing krama wenang sareng uning sakancan druwen desa kadi munggah 

ring ilikita. 

Pawos  26 

(1) Yan wenten sinalih tunggil warga desa  mamandung druwen desa tur sampun 

kabuktiang manut Tri pramana ( saksi, ilikita, bukti ), patut katiwakin 

pamidanda manut pararem 

(2) Prade druwen desa sane kapandung  punika kasinanggeh barang sane suci, 

pamidandania kawewehin antuk pamrayascita manut kabuwatan sane 

kaputusang manut  pararem 

(3) Prade wenten druwen desa sane ical nanging tan wenten sane ngangken 

ngambil, patut kawentenang padewasaksian  manut pararem. 

(4) Prade rikala ngamargiang padewasaksian wenten warga tan prasida rawuh, 

patut matur ring prajuru desa, tur prajuru patut maritatas indik punapi awinan 

tan prasida rawuh saha patut katiwakin tirta padewa saksian 

Palet  6 

Sukerta Pamitegep 

Pawos 27 

Karang ,  Tegal lan Carik 

(1) Sahananing karang desa mwang karang tegak paumahan patut mangda wenten 

wates utawi sengker sanistania antuk pagehan 

(2) Karang utawi tanah paumahan sane masanding, munggwing wates ipun 

kapidabdabin kadi ring sor : 

 ha. Wates sisi kaler, kangin rawuhing nepi rurung utawi margi, kakaryanin 

antuk sang ngamong karang lan paumahan tanah inucap. 

 na. Wates sisi kelod, sisi kauh, rawuhing sane nepi rurung utawi margi, 

kakaryanin olih sang ngenahin karang panyanding. 

(3) Prade wenten karang paumahan sane kabebeng patut kapidabdabin kadi ring sor 

: 

 ha. Yaning tanah inucap marupa pakarangan desa, patut prajuru midabdabin 

mangda karang kabebeng punika polih margi. 

 na. Prade tanah inucap marupa tanah padruwean utawi guna kaya, prajuru 

patut ngutsahayang mangda karang inucap polih margi malarapan paras 

paros ring panyanding 

    

Pawos  28 

(1) Sahananing tegal utawi carik ring wawidangan Desa Pakraman Sangkanbuana, 

sane kadruwenang antuk warga Desa Pakraman Sangkanbuana, prade 

katimbalang  mangda kautsahayang katimbalang ring warga desa utawi sang 

magama Hindu. 

    

(2) Sahananing carik utawi tegal sane kadruwenang antuk Desa Pakraman yening 

pacang katimbalang utawi kadol mangda polih pamutus sajroning paruman desa. 

    

 

(3) Sahananing carik lan tegal sane wenten ring wawidangan Desa Pakraman 

Sangkanbuana, patut kautsahayang mangda wenten wates sane pastika lan 

kajangkepin antuk ilikita saking guru wisesa marupa sertifikat. 

    

(4) Sahananing carik lan tegal sane wenten ring wawidangan Desa Pakraman 

Sangkanbuana patut kapiara olih sang nruwenang, prade nenten, pacang kapiara 

olih desa tur pikolihnyane pinaka punia panyegjeg jagat. 

    

(5) Sahananing karang paumahan ring wawidangan desa pakraman Sangkanbuana 

sane mawit saking tanah pakarangan desa ( PKD ), tan dados katimbalang ring 

siosan warga desa pakraman Sangkanbuana. 

(6) Sapasira ugi tan kapatutang ngalahlah wates tanah karang lan tegal punapimalih 

carik druwen krama siosan, druwen pura, desa lan Negara. 

    

(7) Sapa sira sane mamurug daging kecaping ajeng, patut keni pamidanda manut 

pararem. 

    

Pawos  29 

(1) Sahananing warga Desa Pakraman Sangkanbuana patut sayaga miara 

kabersihan pekarangan mwang telajakan rawuhing  margi manut tatiwak saking 

prajuru. 

    

(2) Sajroning utsaha ngarajegang kabersihan ring wawengkon desa, soang-soang 

pakarangan kaaptiang mangda : 

 ha. Wenten blumbang utawi bak sampah genah luwu 

 na. Maduwe jempeng lan sajangkepnyane 

 ca. Tan ngutang bacin ring tepining margi 

 ra. Yan ngenahang luwu sane pacang kaambil olih petugas kebersihan, 

mangda kawadahin kampil utawi kranjang 

(3) Sang mamurug kecaping ajeng patut katiwakin pamidanda manut pararem. 

    

Palet  7 

Kakayonan 

Pawos  30 

(1) Sapasira ugi pacang nandur kakayonan tanem tuwuh sane pacang dados 

mageng sajroning pakarangan, patut tanem tuwuh sane katandur punika 

paembangnia tan kirang ring 2 ( kalih ) meter saking wates karang inucap. 

    

(2) Tanem tuwuh sane ngarebrebin utawi kasumangsayain pacang nyengkalen 

kapisaga, wenang kawara madasar antuk paigum sane becik, mangda 

kakayonan punika digelis karebah utawi kapunggul. Prabea ngarebah utawi 

munggul kasandangin antuk sang ngawara, lan rebahan taru inucap katur ring 

sang nrebenang 

    

(3) Prade risampun kawara, sang nrebenang tan satinut utawi nenten nagingin 

pinunas sang ngawara, sang karebreban rumasa pacang kabhayanin kengin 

nyadokang ring prajuru. 

    

(4) Prajuru desa wenang mratiyaksayang saha ngarereh tatiwak pamutus marep 

ring sang madrebe kakayonan, mangda kakayonan digelis karebah 

    

(5) Prabeya ngrebah taru kasandangin antuk sang nrebenang taru, yan taru inucap 

paembangnia kirang ring kalih meter saking wates panyengker sang 

nrebenang  

    

(6) Yan wenten taru magenah ring wates pakarangan , tegal utawi carik patut 

katundung tur karebah saha prabeania kasandangin sang nrebenang sareng 

kalih, tur rebahan taru inucap kapah kalih. 

    

(7) Yan wenten tatanduran, entikan utawi akah ipun ngalimbak utawi ngalintang 

kapekarangan wiadin tegal lan carik anak lian, kangkat katundung olih sang 

nrebenang karang, tegal lan carik inucap. 

    

(8) Yan wenten kakayonan sane naonin margi tur kasinanggeh pacang mayanin 

utawi ngalikadin sang mamargi, wenang kakayonan punika kasepat gantungin 

tur kateteb manut pituduh prajuru. 

(9) Prade panepas saking prajuru desa tan kalaksanayang kangkat kaaturang ring 

guru wisesa 

    

(10) Warga Desa Pakraman Sangkanbuana patut sareng ngaresikin tur miara tanem 

tuwuh mangda wawidangan desane asri lan lestari. 

Palet  8 

Indik Wawangunan 

Pawos  31 

Wawangunan sane wenten ring wawidangan Desa Pakraman Sangkanbuana luwire : 

 ha. Wawangunan druwen desa 

 na. Wawangunan druwen warga 

 ca. Wawangunan druwen Guru Wisesa 

 ra. Wawangunan krama tamiu lan tamiu 

    

Pawos  32 

(1) Sapasira ugi pacang makarya wawangunan tan kapatutang nyapcap kapisaga 

(2) Wawangunan sane sampun wenten, sane  nyapcap kapisaga, kautsahayang 

mangda kakaryanang abangan sapatutnia 

(3) Sapasira ugi tan anut sasampun wenten pasadok ring prajuru wenang kaicen 

tatepasan kadasarin antuk paigum sane becik 

(4) Prade tatiwak saking prajuru tan kacumponin kangkat wicara inucap katur ring 

Guru Wisesa tur sang mamurug keni pamidanda manut pararem 

 

(5) Prade wenten pangrencana wawangunan saking : Guru Wisesa, krama tamiu 

utawi  tamiu patut kadulurin antuk pasadok ring prajuru desa  

  

Palet  9 

Indik Wawalungan 

Pawos  33 

(1) Krama wiadin warga sane miara wawalungan makadi banteng, bawi,  lan 

sapanunggilania patut sayaga nitenin wawalungan punika, makadi negul, 

nglogor mangda tan jantos ngrusak karang pabianan utawi paumahan anak sios, 

punapi malih jantos ngaletehin kahyangan. 

(2) Prade wenten wawalungan ngeleb jantos ngrusak pabianan utawi pakarangan 

anak sios, punapi malih nyengkalen anak sios risampun nahenin kawara taler 

tan katinutin, kengin kataban tur kasadokang ring prajuru. Prajuru wenang 

niwakang pamidanda manut pararem tur sang nrebenang wawalungan punika 

patut nawur prabeya sahananing sane karusak utawi  kasengkalen. 

(3) Prade wawalungan inucap jantos ngaletehin genah suci, sajawining pamidanda 

mwang pangargan sane karusak kadi sane munggah ring wiwit ( 2 ), pamidanda 

inucap kawewehin antuk pangupakara kahyangan manut sastra agama. 

(4) Tan kadadosang ngangonang utawi negulang wawalungan ring margi, rurung, 

pakarangan desa miwah telajakania 

(5) Warga desa lan dura desa patut nitenin sarwa prani, nenten kapatutang maboros 

paksi miwah nuba ulam lan siosan punika ring wawidangan desa. 

(6) Sang mamurug kadi  wiwit ( 4 ), lan ( 5 ) patut keni pamidanda manut pararem 

tur kaaturang ring guru wisesa. 

    

 

Palet  10 

Indik Bhaya Lan Dusta 

Pawos 34 

(1) Bhaya inggih punika sahananing kawentenan sane ngawinang pikobet, duhkita, 

duskerta ring imanusa. 

(2) Bacakan sane kabawos bhaya luire : 

 ha. Pertiwi bhaya 

 na. Agni bhaya 

 ca. Toya bhaya 

 ra. Bayu bhaya 

 ka. Cora bhaya 

 da. Ripu bhaya 

 ta. Bhaya sane tiyosan 

    

Pawos  35 

(1) Warga desa sane katiben bhaya patut digelis matur supeksa ring prajuru utawi 

sang wenang maosin. 

(2) Sang katiban bhaya utawi sane mangguhin kawentenan bhaya kapatutang 

nyuarayang kulkul manut wigunania tur digelis matur supeksa ring prajuru 

mangda sang katiben bhaya digelis katulungan. 

(3)  Sang manggihin kahanan cora bhaya makadi kapandungan  patut mapitulung, 

utawi sang kapandungan matur supeksa ring prajuru sane pacang nabdabin. 

Prade barang sane kapandung kasinanggeh suci patut kawewehin 

panyangaskara manut sastra agama. 

(4) Yan wenten sinalih tunggil warga mapailon ring dusta kabawos ngukubin 

corah, utawi yan wenten jadma manggihin pandung tan nyadokang ring prajuru 

jantos jadma siosan sane nyadokang , patut kadanda kadi dandaning pandung 

manut pararem. 

(5) Prade wenten jadma marereh-rerehan reramon makadi daun kelapa, ron miwah 

sane siosan ring tegal  mwang carik anak sios, yan tan pasadok ring sang 

nrebenang, punapi malih druwen desa, prade kacunduk patut kadanda kadi 

dandaning pandung manut pararem 

(6) Yan wenten jadma  ngranjingin paumahan wiadin pakarangan anak sios rikala 

suwung, tur tan pawangsit mawastu sang madruwe karang kicalan, wenang 

jadma inucap kasinanggeh pandung, tur yan tan ngangken patut madewa saksi 

ring Pura Desa. 

(7) Mangda tan kasinanggeh manut kecap wiwit ( 6 ) , asing-asing sang pacang 

ngranjing kapaumahan wiadin pakarangan anak siosan, patut  matengeran 

bawos, nyantos sang nuwenang paumahan wiadin pakarangan rawuh utawi 

masadok ring panyanding pinih tampek maka buatan pangranjinge, utawi 

pamedal paumahan wiadin pakarangan inucap kadagingin sawen maka cihna 

wenten anak rawuh rikala suwung. 

(8) Sahanan warga patut sayaga maweh pitulung ring sang keni bhaya saha makta 

piranti manut kabuwatan. 

    

Pawos  36 

(1) Yan wenten sane kapandungan prade pacang maseserep patut nunas panguwak 

lan pangenter ring prajuru. 

(2) Yan pacang maseserep ring sios banjar utawi desa, patut polih panguwak 

saking prajuru sane ngawidangin genahe maseserep. 

(3) Prajuru patut ngenter sang maseserep mangda tan jantos ngawetuang biyota. 

    

Pawos  37 

(1) Sahananing jadma malaksana dusta tur ngawinang bhaya kangkat katur ring 

guru wisesa. 

(2) Prade bhaya inucap ngawinang kaletehan genah sane kasinanggeh suci, wenang 

pamidandania kawewehin antuk pamrayascita manut sastra agama. 

(3) Prade wenten warga desa sane malaksana duskerti makadi astha capala, pada 

capala, wak capala, ring warga siosan prade kawicarayang tur prasida 

kabuktiang manut Tri Pramana, sang malaksana patut keni pamidanda manut 

pararem. 

(4) Prade laksana inucap nibenin warga sane kapisinggihang manut agama, patut 

pamidanda punika kawewehin antuk pamrayascita manut sastra agama. 

(5) Prade rikala paruman utawi sangkepan, wenten jadma nguman-uman wiadin 

kroda, patut katiwakin pamidanda manut pararem saha pamrayascita manut 

sastra agama. 

(6) Prade wenten dusta saking dura desa, patut kaejuk tur kaaturang ring guru 

wisesa. 

    

Palet  11 

Indik Banjar 

Pawos  38 

(1) Ritatkala wenten krama ngawentenang karya Panca Yadnya,   dados ngangge 

banjar saha pirantinnyane sane wenten ring banjar. 

( 2) Sang ngawigunayang banjar patut midabdabin tur ngutsahayang mangda 

kawentenan banjar setata resik tur tan wenten piranti lan perabot sane ical, 

mwah yan wenten piranti sane ical utawi rusak patut sang ngangge banjar 

negepang piranti sane ical utawi rusak  punika. 

(3) Prade rikala krama ngawigunayang banjar, wastuan katiben agni bhaya tur 

ngawinang wawangunan banjar inucap rusak patut kawentenan punika 

kabawosang ring paruman. 

(4) Krama sane pacang ngangge banjar patut matur ring parjuru banjar antuk 

kabuwatania, tur risampune  puput patut nawur punia manut pararem. 

(5) Pamargi siosan nganinin indik banjar kapidabdabin malih manut pararem. 

CATURTAS SARGAH 

SUKERTA TATA AGAMA 

Palet  1 

Indik Dewa Yadnya 

Pawos  39 

(1) Pura-Pura sane wenten ring Desa Pakraman Sangkanbuana luwire : 

 ha. Pura Pucak 

 na. Pura Kahyangan Tiga luwire : 

  1 Pura Bale Agung 

  2 Pura Puseh Segening 

  3  Pura Puseh Pegending 

  4 Pura Dalem Kaler utawi Dalem Panghulu 

  5 Pura Dalem Kelod utawi Dalem Setra 

 ca. Pura Kahyangan Desa luwire : 

  1 Pura Pasar Agung 

  2 Pura Bangun Sakti 

  3 Pura Taman Resi lan Tampak Meles 

  4 Pura Kalang Anyar 

  5 Palinggih Pura patunggilan ring Pura Pucak luwire : Bulang Tamba 

lan Mas Istri Ayu. 

 ra Pura Luhuring Akasa sane wenten ring palemahan sisi kaler Pura Puseh 

Pegending ( pangacine  nganutin drestha  sane sampun mamargi ) 

 ka Pura swa gina luwire : Bedugul lan Ulun Suwi 

 da Pura Kawitan luwire : 

  1 Pura Dadya Pasek Gelgel Pegending 

  2 Pura Dadya Pasek Gelgel Sangkanbuana Dajanan  

  3 Pura Dadya Pasek Gelgel Sangkanbuana Delodan 

  4 Pura Dadya Arya bang Sidemen Gunung Sari Sangkanbuana 

  5 Pura Dadya Dalem Kubakal Pegending 

 ta Pura Paibon lan Mrajan sane kadruwenang antuk kramania  sowang-

sowang. 

    

Pawos  40 

(1) Pura Pucak, Pura Kahyangan Tiga, Pura Kahyangan Desa kasungsung olih 

krama Desa Pakraman Sangkanbuana 

(2) Pura Swagina kasungsung olih pangemongnia sowang-sowang 

(3) Pura Dadya, Mrajan lan Paibon kasungsung olih kramania sowang-sowang 

(4) Piodalan ring Pura sane kasungsung olih krama desa pakraman Sangkanbuana 

kamargiang nyabran 6 ( nem ) sasih luwire : 

 ha. Pura Pucak lan Kahyangan sane wenten ring palemahan Pura pucak 

sakadi : Bale Agung, Puseh Segening, Mas Pahit, Sami piodalan Ida ring 

Rahina Redite Wage Kuningan utawi Rahina Ulihan. Siosan ring rahina 

punika taler kamargiang piodalan tiyosan makadi : Pajenengan nemonin 

Tumpek Landep, Ida Bhatara Ringgit nemonin Tumpek Wayang,. 

 na. Pura Puseh Pegending ring Rahina Saniscara Kliwon Kuningan 

 ca. Pura Dalem Kelod utawi Dalem Setra ring Rahina Anggara Kliwon 

Medangsia 

 ra. Pura Dalem Kaler utawi Dalem Panghulu ring Rahina Buda Umanis 

Medangsia 

 ka. Pura Pasar Agung ring Rahina Anggara Kliwon Tambir 

 da. Pura Bangun Sakti, Pura Taman Resi lan  Tampak Meles ring Rahina 

Sukra Pahing Gumbreg 

 ta. Pura Kalang Anyar ring Rahina Soma Pahing Langkir 

 sa. Tiyosan ring Piodalan ngenem sasih taler kamargiang Ngusaba Desa lan 

Ngusaba Nini ring Purnamaning Kapat. 

(5) Salwiring pamargin yadnya makadi piodalan ring Pura Pucak, Pura Kahyangan 

Tiga lan Pura Kahyangan Desa patut kapuput olih Siwa Desa utawi 

Pamangkunnia sowang-sowang. 

(6) Pamargi lan pidabdab yadnya lan pamuput ring Pura Kawitan kapidabdabin 

manut pararem. 

    

Pawos 41 

(1) Indik nyolahang Pralinggan Ida Bhatara kamargiang ring Rahina Buda Umanis 

Medangsia risampun puput Walin Ida Bhatara ring Pura Dalem Panghulu tur 

kalaksanayang manut pararem 

(2)  Pamundut sajroning masolah kawentenang manut pararem 

(3) Indik Malasti ka segara lan masucian ka toya campuhan kamargiang manut 

pararem 

(4) Pamargi ngider buana utawi nangluk merana, kamargiang amasa apisan ring 

rahina kajeng kliwon enyitan sasih kanem lan pinaka panyanggra kamargiang 

manut pararem 

    

Pawos  42 

Indik Penjor 

(1) Satunggil Rahina Galungan krama desa patut nanceb penjor ring lebuhnia 

sowang-sowang 

(2) Ring lebuh Kahyangan desa taler ngadegang penjor sane kapidabdabin olih 

kliyan banjarnia sowang-sowang 

(3) Satunggil ngusaba desa krama desa patut naceb penjor ring margi agung 

mwang ring lebuh kahyangan desa sane kapidabdabin olih kliyan banjar 

sowang-sowang 

(4) Sapa sira ugi sane ngrusak utawi ngabut penjor sadurung tutug sengker 

wigunania, patut keni pamidanda manut pararem, sajawining wenten 

kalayusekaran, penjor sane wenten ring margi sane kalintangin sawa mangda 

kaabut. 

(5) Yan sampun tutug sengker wigunannyane sang madue patut ngabut penjornia, 

tur luhun penjor punika patut kageseng lan abunnyane kaupacarain manut 

upakara sakasidan. 

    

Pawos  43 

Indik Pamangku 

(1) Ring sowang-sowang Kahyangan sane kaempon antuk desa patut kaadegang 

Pamangku pangarep sane patut ngenterang  utawi ngastawayang pamargin 

yadnya. Pamangku pangarep ring Kahyangan inucap patut karemba olih 

Pamangku sane sampun kasudi olih desa manut kawenangannia. 

(2) Sang patut kasudi dados Pamangku luwire : 

 ha. Krama desa ngarep utawi tan ngarep 

 na. Tan cedangga 

 ca. Maparipolah sane becik 

(3) Tata cara ngadegang Pamangku Luwire; 

 ha. Malarapan katurunan 

 na. Malarapan saking sasudian  

 ca. Malarapan nyanjan 

 ra. Malarapan lekesan 

(4) Dudonan dados Pamangku Desa : 

 ha. Kararemin olih krama desa 

 na. Nunas wara nugraha ring pura desa malarapan pawintenan 

 ca. Nyuciang raga utawi mawinten sane kamanggalain olih desa 

(5) Sang kasudi dados Pamangku riwus puput pawintenania, patut ngamargiang 

dharmaning kapamangkuan, tur patut kapisinggihang olih warga manut 

swadharmania. 

Pawos  44 

Swadharmaning Pamangku luwire : 

 ha. Astiti bhakti ring Ida Sang Hyang Widhi Wasa lan Bhatara Sasuhunan 

 na. Ngenterang utawi ngastawayang pamargin upacara rikala  piodalan, 

Purnama lan Tilem mwah yadnya sane siosan 

 ca. Ngalaksanayang pamargi sane mabuat suci ring pura, pamekas rikala 

nedunang, nglinggihang pralinggan Ida Bhatara nangken patirtan utawi 

piodalan. 

 ra. Nuntun krama lan warga desa mangda satata astiti bhakti ring Ida Sang 

Hyang Widhi Wasa lan Ida Bhatara Sasuhunan tur malaksana susila 

manut sastra agama. 

 ka. Nyiratang tirta utawi wangsuh padan Ida  Bhatara ring warga desa sane 

kasinanggeh patut rikala piodalan. 

 da. Yan prade Pamangku ngarep kapiambeng, mawasana tan prasida 

ngamargiang swadharma ring pura sane kaamong, patut upacara punika 

kamargiang olih Pamangku sane linggihnia sawawa utawi Pamangku sane 

kacawis olih Prajuru Desa. 

 ta. Pamangku desa patut ngutamayang pamargin yadnya ring desa Pakraman. 

 sa. Swadharmaning Pamangku pangabih luwire : 

  1. Ngamargiang dharmaning kapamangkuan 

  2. Nedunang, ngias lan nglinggihang pralinggan Ida Bhatara 

  3. Nyiratang tirtha mwang wangsuh padan Ida Bhatara 

  4. Amongan siosan sane kapidabdabin olih Prajuru desa. 

    

Pawos  45 

Kasukertan Pamangku kamanggehang kadi ring sor : 

 ha. Warga desa sami patut ngutsahayang mangda Pamangku desa tan keni 

ujar ala, mwang Pamangku desa patut  nenten nglempasin swadharmaning 

Pamangku. 

 na. Prade wenten Pamangku desa piwal ring sasananing kapamangkuan, 

wenang Pamangku inucap nyepuh raga ngangge prabea sowang-sowang 

risampun kabawosin sajroning paruman desa. 

 ca. Yan prade ageng dosania, nduracara, lempas ring sasananing Pamangku, 

wenang kausanang olih paruman desa. 

 ra. Yening wenten sinalih tunggil warga desa kabuktiang maujar ala 

ngaletehin kasucian Pamangku desa, patut krama inucap keni pamidanda 

manut pararem saha pamrayascita manut sastra agama. 

   

Pawos  46 

Olih-olihan Pamangku 

 ha. Polih Busana saparadeg manut pararem 

 na. Polih sasari sane kaenter olih  prajuru desa 

 ca. Pamangku pangarep Pura Pucak lan Kahyangan Tiga polih olih-olihan 

carik  manut pararem. 

 ra. Rikala seda polih padanan saking desa manut pararem. 

Pakaryane kasanggra olih kulawarga lan karemba antuk krama desa 

sapatutnia tur kaenter olih prajuru desa. 

   

Pawos  47 

(1)   Kahyangan kasinanggeh kadurmangalan luwire : 

 ha. Katiben bhaya 

 na. Kahanan lulut sakaluwirnia 

 ca. Kahanan wangke jadma utawi wangken wawalungan 

 ra. Kaletehin antuk paripolah jadma. 

    

Pawos  48 

(2)    Kasukertan kahyangan kapidabdabin kadi ring sor : 

 ha. Sahanan krama lan warga desa patut nureksain, nitenin mangda kasucian 

lan kasukertan kahyangan kantun manggeh. 

 na. Sane tan kalugra ngranjing ka pura : 

  1. Sane kantun sebel ring raga manut jalarania 

  2. Sang kantun cuntaka sangkaning madue kulawarga seda manut 

sengker, sajawining sane polih amongan ring desa. 

  3. Wawalungan sajawining rikala mapapada 

  4. Sang mabusana tan manut drestha, sajawining sang sampun polih 

pituduh saking prajuru. 

  5. Sang makta salwiring barang sane kabawos leteh manut sastra 

agama 

  6. Sahananing sane kabawos ngaletehin manut pararem 

  7. Jadma sane kasinanggeh pianak panten, mobot tan wenten 

ngangkenin, jadma edan, sakit ila, mwang sakancan siosan sadurung 

polih pamrayascita manut drestha. 

  8. Yan wenten krama lan warga lempas ring pidabdab kadi kecaping 

ajeng sajawining wiwit ( 3 ), patut keni pamidanda manut pararem 

 ca. Sengker sebel manut jalarania sakadi ring sor ; 

  1 Ngraja ngantos wusan ngamedalang mala tur sampun mresihin raga  

  2 Ngembasang putra, sane istri 42 ( petang dasa dua ) rahina, sane 

lanang wantah akepus odel. 

  3 Kruron, guru rupakania sebel 42 ( petang dasa dua ) rahina, sameton 

sodet 11 ( solas ) rahina, misan mindon 3 ( tiga) rahina 

  4 Paradara ngantos ngawentenang upacara pamarisudha raga lan desa 

  5 Gamia gamana, ngantos kapatutang manut drestha agama 

  6 Sangkaning pawiwahan, ngantos puput maupacara pabiakaonan 

  7 Sangkaning mobot tan maupacara pabiakaonan, ngantos puput 

mabiakaon 

  8 Sangkaning mitra ngalang, ngantos kawentenang upacara 

pamrayascita lan pabiakaonan 

  9 Sajroning cuntaka kalayusekaran, kapidabdabin manut pararem. 

    

(3) Yan prade wenten krama wiadin warga desa seda rikala sampun nyambutang 

yadnya ring kahyangan desa, sane keni cuntaka wantah sang ngarepin kewanten 

lan kulawarga sane sareng ngremba karya inucap. 

(4) Sane kamanggehang tan keni cuntaka  inggih punika Pamangku Desa 

    

 

Pawos 49 

(1) Paripolah sane tan kawenangang ring pura luwire : 

 ha. Masumpah utawi nahap cor, sajawining sane sampun munggah ring 

pararem 

 na. Maulah ala, maujar ala, wak capala, wak parusia 

 ca. Marebat, mayuda, punapi malih kantos ngamedalang rah 

 ra. Mawarih, makoratan mwang macecepin anak alit 

 ka. Mecikang wastra, nyangsang busana, mecikang pusungan lan 

sapanunggalania sajawining Ida Sang Sulinggih lan pragina ilen-ilen 

 da. Sirep awor lanang istri, sajawining anak alit 

 ta. Parilaksana siosan manut pararem 

(2) Yan mabukti wenten jadma malaksana ngaletehin kadi kecaping ajeng, patut 

keni pamidanda manut pararem. Yan prade laksanane kabawos banget 

ngaletehin makadi : mayuda ngantos ngamedalang rah, masanggama, mawarih, 

makoratan, makta barang leteh, patut mrayascita manut sastra agama lan keni 

pamidanda manut pararem.  

(3) Yening wenten kahyangan desa keni kadurmengalan, pamangku utawi sang 

manggihin patut digelis nyadokang ring prajuru mangda marumang krama 

pacang ngawentenang pangupakara sapatutnia. 

(4) Yan wenten jadma buduh jantos ngarusak palinggih kahyangan desa utawi sane 

siosan, sang maduwe kapatutan mangda mecikang sahananing sane karusak tur 

keni pamrayascita lan pamidanda manut pararem 

(5) Yan wenten jadma karauhan ring pura patut katatasin, yan prade 

kasumangsayain patut katunasang wangsuh pada, yan prade kantun 

maparipolah tan manut ring manusa pada, patut kapintonin, tur kaenter olih 

prajuru.  

 

Palet  2 

Indik Resi Yadnya 

Pawos  50 

Sapasira ugi pacang ngamargiang upacara Resi Yadnya ring  Desa Pakraman 

Sangkanbuana patut kaanutang ring  sima, drestha lan pamargin sastra agama 

 ha. Yan prade wenten krama utawi warga Desa Pakraman pacang madwijati 

dados Sulinggih, patut masadok ring prajuru kalih Guru Wisesa. 

 na. Prajuru desa patut nitenin lan wenang mialangin prade wenten kacihna 

lempas ring kecap sastra agama, sima lan drestha desa. Prade sampun 

manut prajuru patut sareng nyaksiang pamargin upacara inucap saha 

nyobyahang ring paruman desa. 

 ca. Yan wenten tan tinut kadi kecaping ajeng patut kapidanda manut pararem. 

 

Palet  3 

Indik Pitra Yadnya 

Pawos  51 

(1) Sahananing upacara mrateka sawa kabawos Pitra Yadnya. 

(2) Yan wenten warga utawi krama desa sane seda patut kapendem puput ring 

rahina punika risampun lintang ring jam 12 ( roras ) 

(3) Pamargi mendem sawa utawi layon, kamargiang tan ngwilangin dewasa, 

upakarania mamargi kadi patut  manut pararem. 

(4) Yan mendem sawa rikalaning rahina kadi ring sor, upakarania patut kawewehin 

antuk banten sasayut Guru Piduka, makadi rahina : 

 Prawani, Purnama, Tilem, Kajeng Kliwon, Tali Wangke, Semut Sedulur, Kala 

Gotongan, Was Panganten, Tarugan, Pasah, Anggar Kasih,lan Tumpek 

 Yan Manut Sapta Wara kalawan uku luwire : 

 ha. Rahina Redite nemonin uku Landep, Tolu, Wariga, Dungulan, Kuningan, 

Krulut, Uye, Menail, Wayang lan Dukut. 

 na. Rahina Soma nemonin uku  Uye, Menail, Prangbakat, Bala lan Ugu. 

 ca. Rahina Anggara nemonin  uku  Sinta, Wayang, Kulawu lan Watugunung 

 ra. Rahina Buda nemonin uku Ukir, Kulantir, Tolu lan Gumbreg 

 ka. Rahina Wrespati nemonin uku Wariga, Warigadean, Julungwangi, 

Dungulan, Krulut, Merakih, Tambir, Medangkungan lan Matal 

 da. Rahina Sukra nemonin uku Kuningan, Langkir, Medangsia, Pujut lan 

Pahang. 

 ta. Rahina Saniscara nemonin uku Tolu, Dungulan, Krulut, Menail lan Dukut 

    

Pawos  51 

(1) Gaguat pamargi Pitra Yadnya kamanggehang kadi ring sor 

 ha. Genah mendem utawi ngeseng sawa wantah ring setra kauh, sajawining 

Dane Jro Mangku Pucak lan kulawargania patut kapendem utawi 

kageseng ring setra kangin. 

 na. Yan sane seda rare wawu embas utawi durung kepus odel, sampun kepus 

odel ngantos durung ketus untu  patut pamratekania kaanutang ring dresta 

sane sampun mamargi manut pararem 

(2) Pamargi mendem sawa kapidabdabin olih prajuru banjar 

(3) Pamargi mendem sawa polih suaran kulkul sajawining sasiliban 

 

Pawos  53 

(1) Prade wenten warga desa seda rikala wenten patirthan utawi piodalan ring 

sinalih tunggil Pura Kahyangan Desa Pakraman Sangkanbuana, sawa punika 

wawu kangkat kapendem sasampune Puja waline puput kamargiang rauh ring 

panyineban. 

(2) Panyineban walin Ida Bhatara mangda kamargiang ngrihinin sadurung jam 

kalih, mangda pamargi pamendeman warga sane seda nenten kawengian. 

(3) Prade kalayusekaran punika wenten ring banjar sane ngajengin piodalan, 

panyineban walin Ida Bhatara patut karemba olih banjar sane tan ngajengin 

piodalan. 

(4) Yaning wenten warga desa seda ritatkala wenten yadnya ring kahyangan jagat, 

pamargi mendem sawa utawi mrateka sang seda kalaksanayang nginutin 

drestha lan pituduh saking guru wisesa. 

(5) Yaning wenten warga desa seda arahina lintangan ring asiki, ritatkala mamargi 

ka setra patut sinarengan. 

    

Pawos  54 

(1) Krama desa utawi warga desa sane seda sangkaning salah pati, ulah pati lan 

sapanunggilania ring luaring karang paumahania kengin kabakta budal, 

sakewanten mangda kakaryanang upakara pangulapan mwang panebusan, tur 

kaprateka sapatutnia. 

(2) Yening wenten anak istri seda kantun mobot, patut bobotania kaembasang 

dumun, wus punika wawu kangkat kaupacarain tur kapendem sakadi patut. 

(3) Tan kadadosang makta utawi mrateka sawa ring wawengkon Desa Pakraman 

Sangkanbuana makadi : 

 ha Warga desa sane sampun ninggal kedaton sangkaning marabian 

sajawining sane sampun mantu kadeha utawi taruna. 

 na Warga utawi krama sane sampun wusan makrama desa, sajawining 

sameton krama sane magenah ring dura desa, tur pamargine kabidabdabin 

manut pararem. 

   

(4) Yan wenten krama utawi warga desa seda ring genah anak tiyosan, makadi ring 

tegalan, carik, pakarangan pisaga, sang madrebe kapatutan mangda 

nglaksanayang pamrayascita, sanistania pacaruan eka sata, kalaksanayang ring 

genah inucap sadurung asasih pitung rahina. 

    

Pawos 55 

(1) Swadarmaning krama lan prajuru rikala wenten kalayusekaran ; 

 ha. Krama sane kalayusekaran : 

  1 Patut digelis masadok ring prajuru desa nunas pituduh munggwing 

kawentenania 

  2 Nyayagayang piranti sane patut anggen makarya upakara 

pamendeman utawi makingsan ring geni. 

  3 Ngaturang panyambrama sedah sejangkepnia ring krama patus 

 na. Prajuru desa risampune polih pasadok patut  nibakang pamargi nganinin 

indik upakara marep ring sang maduwe kalayusekaran manut pararem. 

 ca. Krama patus patut ngaremba sang kalayusekaran sapatutnia manut 

drestha. 

 ra. Krama patus ngamedalin patus manut pararem 

 ka. Sang maduwe kalayusekaran polih suaran kulkul ping kalih luire : 

ritatkala makarya panusangan utawi papaga lan rikala nyiramang layon. 

 da. Polih suaran tetangguran angklung. 

(2) Rikala nyandang utawi negen sawa,pasarean mwang upakara sane siosan, 

pamargine patut mangda dabdab tan kadadosang magarap-garapan sane 

ngawinang pikobet sang maduwe karya. 

(3) Rikala nyanggra upakara pitra yadnya warga desa patut mabusana adat alit 

    

Pawos  56 

(1) Panamaya ngaben luire : 

 ha. Ngaben dadakan kadadosang wantah ring Jero Mangku, ngawit saking 

Jero Mangku Paibon rawuhing Jero Mangku Kahyangan Desa 

 na. Ngaben masal kamargiang limang warsa apisan manut pararem 

 ca. Ritatkala pacang ngaben, tan  kawenangang ring desa makarya pasarean 

tatiga .  

 ra Yan prade wenten kulawarga Jero Mangku Pucak ngaben sinarengan ring 

ngaben masal, kapidabdabin manut pararem. 

(2) Sawa sane patut kaabenang wantah sawa sane sampun maketus untu. Yan 

durung kawenangang wantah pamargi ngalungah 

(3) Yan durung kepus odel rawuhing tigang sasih kawenangang wantah nyapuh 

(4) Yan wenten warga desa seda 8 ( kutus) sasih sadurung dewasa ngaben masal, 

yan prade pacang sareng ngaben kapatutang makingsan di geni. 

(5) Polih suaran tatangguran sepatutnia. 

(6) Pamargi mlaspas kajang kalaksanayang sapisan ring ajeng Pura Dalem Setra. 

(7) Pinaka pamuput Pitra Yadnya kamanggehang Siwa Desa 

 

Pawos  57 

Pamargi pakaryan patus rikala wenten kalayusekaran lan pangabenan, kapidabdabin 

manut pararem 

    

Pawos  58 

(1) Krama sane pacang nampi patempung ngabenang sawan sametonia saking dura 

desa patut masadok rihin ring prajuru desa sadurung ngawit ngambil karya 

ngaben 

(2) Prade patempung inucap kalugra olih prajuru desa saha sampun polih wak-

wakan sakasepnia asasih sadurung nyambutang karya , sang matempung 

kapatutang nawur pakenan-kenan ka desa pakraman luir ipun : jinah panukun 

setra, jinah pananjung batu manut pararem 

(3) Sahananing pakenan-kenan sane mawit saking panukun setra, pananjung batu 

lan sane siyosan, ngranjing pinaka druwen desa tur patut kailikitayang. 

Palet  4 

Indik Manusa Yadnya 

Pawos  59 

(1) Manusa Yadnya inggih punika sahananing upacara dharmaning manusa, ngawit 

saking patemon kama bang kalawan  kama petak nyantos mawiwaha. 

(2) Upacara inucap kamargiang manut kecap sastra agama mwang dresta, sima cara 

sane kamanggehang ring Desa Pakraman Sangkanbuana. 

    

 

Palet  5 

Indik Bhuta Yadnya 

Pawos  60 

(1) Bhuta Yadnya inggih punika sahananing upacara yadnya sane matatujon 

nyomiahang watek bhuta kala durgha bucari mangda dados bhuta kala durgha 

hita. 

(2) Upacara-upacara pabeyakalan ring sarwa prani luwire : 

 ha. Ring sarwa tumuwuh luwire, nemonin Saniscara Kliwon Wariga sane 

kabawos Tumpek Ngatag 

 na. Ring sarwa ingon-ingon, nemonin Saniscara Kliwon Uye sane kabawos 

Tumpek Kandang 

(3) Upacara pabeya kalan ring pertiwi, kahyangan lan sarwa bhuta kala kabawos 

caru luwire : 

 ha. Yadnya sesa utawi ngejot satunggil wus maratengan 

 na. Segehan 

 ca. Caru Eka Sata 

 ra. Caru Manca Sata 

 ka. Caru Manca Sanak 

 da. Caru Manca Kelud 

 ta. Caru Resi Gana 

 sa. Caru Balik Sumpah 

 wa Caru Tabuh Gentuh 

 la. Tawur Agung 

(2) Sajaba Upacara Bhuta Yadnya kadi kecap ring ajeng, taler kamargiang  upacara 

pabyakalan ring manusa manut wigunannia 

(3) Pamargi Bhuta Yadnya ring Pakraman kamargiang Kanista, Madya, Utama 

manut kabuatan soang-soang 

    

Pawos  61 

(1) Rikala Tileming Sasih Kasanga, ring wawidangan Desa Pakraman 

Sangkanbuana taler kamargiang pacaruan risampun puput pacaruan ring catus 

pata Klungkung makadi : 

 ha Ring catus pata desa kamargiang pacaruan panca sata 

 na Ring Banjar kamargiang pacaruan eka sata 

 ca Ring sowang-sowang paumahan utawi pakarangan upakarannia manut 

drestha lan arah-arah saking prajuru desa 

(2) Sorenia kamargiang pangrupukan mabuhu-buhu, kapidabdabin olih prajuru 

ngawit sandikaon tan kengin lintang ring tengah wengi 

(3) Benjangnia  kamargiang Catur Brata Panyepian luir ipun 

 ha Amati gni 

 na Amati karya 

 ca Amati lalungan 

 ra Amati lelanguan 

(4) Pamargin Catur Bratha Panyepian kalaksanayang dauh pisan macihna antuk 

suaran kulkul, ngantos dauh pisan benjang semeng, taler karihinin antuk suaran 

kulkul. 

(5) Pamargin Catur Bratha inucap katuntun olih prajuru manut desa kala patra, tur 

ngawit bratha inucap kamanggalain antuk prajuru saha kasarengin olih 

Pacalang lan Hansip desa 

(6) Prade ri kala rahina panyepian wenten kahyangan sane patut katuran puja wali, 

pamargin upacara inucap patut nganutin piteket saking Guru Wisesa 

(7) Yan prade wenten warga sane keni kabrebehan  sungkan utawi pikobet siyosan 

ri kala rahina panyepian patut polih laluputan manut panglokika saking prajuru 

PANCAMAS  SARGAH 

SUKERTA TATA PAWONGAN 

Palet  1 

Indik Pawiwahan 

Pawos  62 

(1) Pawiwahan inggih punika patemoning purusa lan pradana malarapan antuk 

panunggalan kayun suka sami suka kadulurin antuk upasaksi sakala lan niskala. 

(2) Pidabdab pawiwahan ring Desa Pakraman Sangkanbuana majalaran pamargi 

kapurusa. 

(3) Pamargi pawiwahan sane kapatutang ring Desa Pakraman Sangkanbuana luire : 

 ha Papadikan 

 na Ngarorod 

 ca Nyeburin 

 da Pamargi sios manut pararem 

   

(4) Geguat sang pacang mawiwaha luwire : 

 ha Sampun munggah deha taruna 

 na Pamargine sangkaning tresna asih 

 ca Yening wenten ngambil jadma sios agama patut kamanggala antuk 

upacara Sudiwadani 

 ra Indik pidabdab lan pamargi sudiwadani, patut katunasang ring Prajuru 

desa lan  Parisada. 

 ka Pamargin pawiwahan patut nganutin sastra agama saha nganutin daging 

Undang-Undang Perkawinan 

    

Pawos 63 

(1) Pawiwahan ring Desa Pakraman Sangkanbuana kabawos puput yening : 

 ha Pamargine sampun nganutin pidabdab pawiwahan ring Desa Pakraman 

Sangkanbuana sakadi pawos ( 62 ) wiwit ( 4 ). 

 na Sampun mawidhiwidana sanistania mabiyakawon 

 ca Kamargiang madasar Tri upa saksi 

 ra Sampun munggah ring ilikita adat, saha ilikita sios sane kapatutang manut 

daging Undang-Undang Perkawinan 

(2) Yening wenten warga Desa Pakraman Sangkanbuana sane magenah ring dura 

desa pakraman, prade ngawentenang pawiwahan patut mangda masadok ring 

prajuru banjar lan prajuru desa tur pamargine kapidabdabin manut pararem 

(3) Pawiwahan kabawos tan puput utawi tan sah prade : 

 ha Pamargine papaksaan utawi nenten sangkaning pada tresna 

 na Tan maupasaksi 

 ca Tan manut kecap sastra agama lan Undang-Undang Perkawinan. 

(4) Pangenduh pawiwahan  

 ha Pangenduh Pawiwahan sane kasengguh Pangkonan pawiwahan patut 

kamargiang risampun sang mawiwaha polih suaran kulkul tur masengker 

suwenia 3 ( tigang ) sasih 

 na Pangkonan sane kamargiang manut pararem 

 ca Yan prade nenten kalaksanayang kadi kecaping aksara ha lan na patut 

keni pamidanda manut pararem 

(5) Majauman 

 ha Majauman kamargiang risampunne puput upacara pawidhiwidanan, saha 

maduluran banten manut drestha. 

 na Yan prade  nampi pasewakan saking dura desa pamargi majauman 

padgatakala karihinin antuk upakara pabiyakawonan. 

 ca Yan prade sang masewaka sios agama kangkat nenten  ngamargiang 

sekadi inucap ring aksara ha lan na. 

 

Pawos 64 

Tata cara parabian ring Desa Pakraman Sangkanbuana sakadi ring sor : 

(1) Sang pacang ngamargiang alaki rabi kulawarga purusa lan pradana patut 

masadok ring prajuru nganinin pamargin parabiane. 

(2) Pamargin papadikan madudonan sakadi ring sor: 

 ha. Ngamargiang pasedek 

 na. Pakrunan kamargiang ping kalih luwire pawirasan lan pangambilan 

  1. Yaning sampun pada tulus babawosan tur sampun pada anut, 

kawentenang pamuput ngangge cihna suaran kulkul. 

  2. Pamargin pawiwahan papadikan kangkat kamargiang nenten 

ngantosang wengi,sakewanten indik suaran kulkul patut kasuarayang 

sandyakala. 

  3 Sang mawiwaha kangkat medal saking pakarangan sasampune puput 

ngamargiang pabiakawonan 

 ca. Pamargi ngarorod kalaksanayang sakadi ring sor : 

  1.. Kulawarga purusa patut ngamargiang pasedek utawi pacelek antuk 

duta saha kategepin antuk ilikita sane katiba ring prajuru dinas tan 

kasepan ring awengi. 

  2. Ilikita inucap  kalinggatanganin olih sang ngarorod saha kasaksinin 

olih pajuru adat lan dinas sang purusa 

  3. Sesampun pasedek katerima olih prajuru dinas, raris kerahuang ring  

kulawarga pradana, raris  kulawarga pradana masedek ring prajuru 

manut pabuatnia. 

  4. Ngawentenang babaosan  sesampunne polih wak-wakan saking 

kulawarga pradana maduluran antuk canang bawos utawi banten 

pejati sategepnia manut dresta, tur maupasaksi prajuru adat lan 

prajuru dinas. 

  5. Pemargi selantur ipun pateh kadi pamargin papadikan ring ajeng. Pemargi selantur ipun pateh kadi pamargin papadikan ring ajeng  Pemargi selantur ipun pateh kadi pamargin papadikan ring ajeng 

  6. Yaning  nenten wenten pasedek lintangan ring awengi kulawarga 

sane kicalan patut masadok ring prajuru adat utawi dinas. Prajuru 

Adat utawi Dinas patut ngemargiang paserep.                                          

  7. Prade  pasedeke tan katerima olih kulawarga predana,   prajuru adat 

miwah dinas patut nepasin wicara inucap, pemargine sekadi ring sor  

: 

   Ha. Prajuru adat lan dinas ngawentenang pawirasan ring kulawarga    

pradana 

   Na. Yan prade kantun tan kasungkemin, prajuru patut niwakang 

pamutus saha nyawisang pawiwahan punika malarapan antuk 

pamargi  dinas 

   Ca. Pamutus pawiwahan saking prajuru kacinayang antuk suaran 

kulkul, mapiranti manut kadi pamargi papadikan 

   Ra. Pangkonan lan majejauman manut paingkupan saking pradana. 

   Ka. Yan tan manut kadi  pamargi Ha,Na,Ca,Ra inucap, kulawarga 

pradana patut keni pamidanda manut pararem. 

(3)  Nyeburin 

 Pamargi pawiwahan nyeburin kalaksanayang sakadi ring sor : 

 ha Karihinin antuk pidabdab  ngawentenang babawosan ring kulawarga 

pradana  miwah kulawarga purusa.  

 na  Pamargi nyeburin pateh sakadi papadikan sakewanten wenten 

pabinayannia   inggih punika sang wadon manggeh purusa, sang lanang 

manggeh pradana 

    

Pawos  65 

(1) Prade wenten anak istri warga Desa Pakraman Sangkanbuana sane mobot 

durung alaki rabi, patut kapidabdabin sakadi ring sor : 

 ha Prade sane lanang ngangkenin madrebe pakardine tur kantun truna, 

kautsahayang mangda prasida kajangkepang lan kalanturang antuk 

upacara pawiwahan saha madewa saksi ring Pura Desa kapuput olih 

Pamangku desa lan kasaksinin olih  prajuru Desa manut dresta. 

 na Prade bobotane tan wenten ngangkenin patut sang mobot marisuda desa 

tur keni pamidanda manut perarem saha pamargi salantur ipun katur ring 

Guru Wisesa. 

 ca Prade sane lanang sampun alaki-rabi, tur sanggup pacang ngambil,  pinih 

rihin polih wak-wakan saking kurenan ipun  

 ra Prade sang mobot dua paksa pangangkenne, patut sang mobot marisudha 

desa tur keni pamidanda manut perarem, kapungkur sentanania patut 

kaupapira olih ibunia. 

(2) Yening wenten sane mamitra ngalang, patut kapidabdabin sakadi ring sor : 

 ha Yan sane mamitra durung alaki rabi, kautsahayang mangda digelis 

kaparabiang 

 na Yan sinalih tunggil utawi sami sampun alaki rabi, patut marisudha desa 

lan keni pamidanda manut pararem saha katurang ring Guru Wisesa. 

    

Pawos  66 

Yening wenten krama sane sampun alaki rabi, wenten pikobet ring parabiannyane, 

sang istri raris ngambul kapecak umahnyane utawi umah anak siyosan jantos 6           

( nem ) sasih suennyane, yan sang istri wenten kayun pacang marabian malih, 

pamargine sakadi ring sor : 

 ha Patut pamargi nyapian sane kapuputang pinih dumun macihna antuk Akta 

Perceraian.. 

 na Pamargi parabianne mawali nganutin Pawos 61 sakadi ring ajeng 

   

Pawos  67 

(1) Yening wenten krama sane kicalan oka, sang maduwe oka patut masadok ring 

prajuru adat mwang ring Guru Wisesa saha nunas pitulung pacang maseserep. 

(2) Prajuru patut ngenterang pamargine maseserep mangda nganutin tata 

kasutreptian desa. 

    

 

Pawos  68 

Indik Gamya Gamana lan Paradara 

(1) Gamya gamana inggih punika patemon semara sane nenten patut sakadi : 

rarama sareng pianak, sameton sareng sameton sodet. 

(2) Paradara inggih punika patemon semara sane nenten patut sakadi : jadma 

kalawan baburon 

(3) Yening prade wenten parilaksana kadi wiwit ( 1 ) lan( 2 ), sang lumaksana patut 

marisudha desa manut sastra agama tur keni pamidanda manut perarem 

Palet  2 

Indik Nyapian 

Pawos  69 

(1) Sang wusan marabian utawi palas tan sida anut satinut alaki rabi kabawos 

nyapian, mwang sinalih tunggil seda kabawos balu. 

(2) Sang sapasira ugi pacang nyapian patut pinih rihin masadok ring prajuru desa, 

prajuru pacang midabdabin manut pabuatnia. Yan tan prasida antuk 

midabdabin, salantur ipun katur ring Guru Wisesa. 

(3) Pamargi nyapian kasinanggeh patut ring Desa Pakranman Sangkanbuana 

risampune  

 ha Wenten putusan saking Guru Wisesa marupa surat perceraian 

 na Kasobyahang olih prajuru desa 

   

Pawos  70 

Krama Desa Pakraman Sangkanbuana sane nyapian kapidabdabin sakadi ring sor : 

 ha Nawur prabeya ring paruman mwang pamidanda manut pararem 

 na Polih pahpahan pagunakayan manut pamutus Guru Wisesa 

 ca Warisan kakuasayang olih sang purusa 

 ra Patut maweh pangupa jiwa mwang kaweruhan ring sentanania sane metu 

saking parabiania. 

    

Pawos  71 

Prade riwekas sang nyapian malih adung, saha pacang mawali alaki rabi, kapatutang 

sakadi ring sor : 

 ha Nglaksanayang pawiwahan sakadi pawos 61. 

 na Keni pamidanda nikel saking pamidandannia duk palas. 

Pawos 72 

(1) Balu istri katinggal seda olih suaminnia, utawi balu sane pecak nyeburin patut 

ngamargiang swadharmaning balu sakadi ring sor : 

 ha Ngamargiang pati brata manut kawentenania 

 na Ngraksa, ngutsahayang lan miara sahananing warisan, pagunakayan lan 

sentanania. 

 ca Tan dados ngadol, ngadeang utawi makidihang warisan sajawining polih 

wak-wakan saking kulawarga rabinnyane saking purusa. 

(2) Balu sane tan pageh ring swadharmaning balu luwire : 

 ha Matingkah drati krama, paradara lan sapanunggilannia 

 na Matilar tan pasadok ngantos langkung ring 6 ( nem ) sasih 

 ca Lempas ring swadharmaning balu. 

(3) Balu sane tan pageh ring swadharmaning balu  sakadi inucap ring wiwit ( 2), 

prade kacihnayang manut Tri Pramana ( bukti, ilikita lan saksi ) sang 

maprewerti patut katundung olih kulawarga purusania saha tan polih pah-pahan 

warisan. 

(4) Prade wenten balu sane nenten madrebe sentana, sakewanten pageh ring 

swadarmaning balu, warga kapurusa tan wenang nundung tan pajalaran. tur 

sang balu polih pah-pahan pagunakayan. 

    

Palet  3 

Indik Sentana 

Pawos 73 

(1) Sentana wenten kalih pawos sane kabawos prati sentana lan sentana paperasan : 

 ha Prati sentana inggih punika sentana sane metu saking pawiwahan kapatut. 

 na Sentana kapikolihang malarapan antuk meras kadulurin antuk upasaksi 

sekala miwah niskala. 

(2) Meras sentana, manut kasujatian kahyun sane makarsa majalaran kahyun lulut 

asih, adung sagilik saguluk sareng kulawargania 

(3) Sentana rajeg wantah pratisentana wadon sane kamanggehang madewek purusa 

duaning rikala pawiwahania pamargine kaceburin antuk sang lanang, tur sane 

lanang manggeh pradana 

    

Pawos  74 

(1) Sang pacang meras sentana patut masadok ring prajuru desa asasih sadurungnia 

tur patut ngawentenang pasadu arep ring kulawarga warisnia 

(2) Prajuru desa patut nyobyahang ring krama sajeroning paruman indik pakinkin 

sang pacang meras sentana. 

(3) Prajuru desa patut mawosin saha ngicenin panuntun utawi panepas manut catur 

deresta muah awig-awig lan pararem. 

(4) Prade pidabdab pacang meras tan kapialang, upacara pamerasan prasida 

kalaksanayang. 

(5) Prade wenten mialangin manut sulur wiwit (1),(2), prajuru desa wenang 

ngandegang sang pacang meras, saha maweh panuntun manut dresta. 

(6) Meras sentana patut macihna antuk artha brana paperasan saha kasaksiang olih 

prajuru desa, kulawarga lan waris tur kaunggahang ring ilikita olih prajuru desa 

saha pamargine kaanutang ring uger-uger Guru Wisesa. 

    

Pawos  75 

Pamerasan sentana patut kamargiang kadi ring sor : 

 ha Sane patut kaperas kaanggen sentana, kapertama waris kapurusa, yan tan 

wenten kengin saking wadon, yan tan wenten kengin kulawarga tunggal 

sanggah utawi paibon, taler yan tan wenten kengin sekama-kama utawi 

sakita kahyun nanging mangda kaigumin olih kulawarga purusa. 

 na Upacara pamerasan patut kasaksiang olih kulawarga purusa saha 

kasaksinin olih prajuru desa tur kapuputang olih Pemangku Desa. 

 ca Sasampune upacara pamerasan mawasta puput, prajuru desa patut 

nyobyahang utawi ngawedarang sajeroning paruman desa. 

 ra Prade sane kaperas tiyos agama, patut pamerasan karihinin antuk upacara 

Sudhi Wadhani sane kamanggala antuk Parisadha. 

Pawos 76 

(1)  Swadharmaning sane meras sentana pateh sakadi swadharmaning Guru 

Rupaka,luwire 

 ha Maweh pangupa jiwa 

 na Ngupakara manut agama 

 ca Maweh saha ngutsahayang kaweruhan 

 ra Ngupadi karahajengan manut patitis grehasta lan sapanunggalannia 

(2) Swadharmaning sang kaadegang sentana pateh sakadi swadharmaning prati 

sentana 

(3) Sang rumasa tan polih pamargi kadi kecaping wiwit (1) lan wiwit (2), patut 

digelis masadok ring prajuru desa tur yan prasida kabuktiang sang malaksana 

keni pamidanda manut pararem. 

 

Palet  4 

Indik Warisan 

Pawos  77 

(1) Warisan inggih punika sahananing artha brana, ayah-ayahan sajeroning ngupadi 

sukerta, sekala niskala saking kaluhurannia marep ring katurunannia. 

(2) Sane kasinanggeh warisan, luire: 

 ha Druwe tengah turun temurun saking kaluhurannia, artha brana, merajan, 

tanah ayahan lan sapanunggalannia. 

 na Paguna kaya. 

 ca Hutang piutang 

(3) Wawu kengin kabawos warisan prade wenten 

 ha Sang mapiturun kabawos pawaris 

 na Katurunannia kabawos ahli waris. 

 ca Artha brana miwah tategenan lan ayah-ayahan kabawos warisan 

Pawos  78 

Ahli waris, luire : 

 ha Prati sentana purusa. 

 na Prati sentana wadon sane kamanggehang sentana rajeg. 

 ca Sentana paperasan. 

 ra Sang mulih kedeha, mulih truna riantukan duk pawiwahan kaucap ninggal 

kadaton deha truna. 

 ka Balu istri sane kantun ngamanggehang swadharmaning balu. 

 da Yan tan wenten kadi kecaping aksara ha,na,ca,ra,ka, ahli waris kadadosang 

saking kulawarga wadon. Kulawarga wadon sane kadadosang wantah 

semeton wadonnia sane durung alaki rabi. 

 ta Yan prade tan wenten saking kulawarga wadon, kapatutang desa pinaka  

warisnia. 

 sa Yaning wenten ahli waris sane magenah ring dura desa patut katerag 

mangda tedun makrama desa, wawu kapatut pinaka ahli waris. 

    

Pawos 79 

Swadharmaning ahli waris sakadi ring sor :  

 ha Ngamargiang sahananing ayah-ayahan pewaris. 

 na Ngutsahayang keajegan artha brana warisan 

 ca Ngempon kahyangan, merajan lan Pura tatinggalan pawaris saha 

pangupakarannia. 

 ra Ngalaksanayang sahananing Pitra Yadnya leluhur 

 ka Muntasang utang piutang pawaris  

    

Pawos 80 

(1) Warisan wawu dados kepah olih ahli waris risampun : 

 ha Muputang Pitra Yadnyan pawaris. 

 na Nawurin saluiring utang pawaris. 

 ca Nyeledihi sahananing ayah-ayahan pawaris Nyeledihi sahananing ayah-ayahan pawaris 

(2) Prade sajeroning pakulawargan wenten padum waris patut : 

 ha Kawentenang paigum indik paduman waris inucap 

 na Yan tan prasida igum, patut katunasang ring prajuru desa 

 ca Prade taler tan cumpu ring tatimbang prajuru desa, wenang katunasang ring 

Guru Wisesa 

(3) Sane tan patut polih pah-pahan warisan, luire : 

 ha Sentana sane sampun ninggal kawitan sasananing Agama Hindu 

 na Sentana lanang utawi istri sampun kesah mawiwaha, utawi sane lanang 

nyeburin 

 ca Prati sentana sane nenten ngamargiang swadharma manut Pawos 78 

(4) Pawaris duk kantun maurip kengin mapeweweh ring okane istri sane pacang 

kesah mawiwaha marupa : 

 ha Jiwa dana utawi bekel tatadtadan 

 na Paweweh warisan siosan yan sampun wenten manah adung ring ahli waris 

sane wenten 

SATHAS SARGAH 

WICARA LAN PAMIDANDA 

Palet  1 

Indik Wicara 

Pawos  81 

(1) Sane wenang maosin mekadi mutusang wicara ring Desa Pakraman 

Sangkanbuana, inggih punika prajuru desa. 

(2) Sahananing wicara utawi biyota sane wenten pinih riin patut kapuputang ring 

paruman krama   tur Bandesa  maka pamutus bawos. 

(3) Prade wenten wicara tan prasida ngamolihang pamutus ring   Desa Pakraman, 

sang mawicara  kengin nunas pamutus ring Guru Wisesa.  

  

Pawos  82 

(1) Sahananing wicara sane mawiwit saking laksana corah sane kasinanggeh 

nungkas utawi tan tinut ring wirasaning  awig-awig lan pararem, patut digelis 

kebawosin olih prajuru tan  nyantos pesadok. 

(2) Sajawaning wicara kecaping ajeng, prajuru wenang mawosin risampune wenten 

pesadok saking sang nunas bawos 

(3) Panepas saking prajuru patut pastika nyantenang iwang patut melarapan antuk 

Tri Pramana,  luire:  saksi, ilikita, lan bukti taler tan maren nepak ring catur 

dresta 

    

Palet  2 

Indik Pamidanda 

Pawos 83 

(1) Desa Pakraman wenang niwakang pamidanda ring karma utawi warga Desa sane 

sisip 

(2) Tatiwak pamidanda inucap kamargiang olih prajuru desa 

(3) Bacakan pamidanda luwire : 

 ha Danda arta marupa dedosan saha panikelnia miwah panikel urun-urunan 

sane siyosan 

 na Rerampagan; 

 ca Kasepekang, 

 ra Kanorayang,utawi kadaut pipilnia saking bacakan krama mwang tanah 

ayahannia 

(4) Ageng alit pamidanda sane katiwakang manut abot dangan kasisipania. 

(5) Sahananing jinah utawi arta brana pamidanda patut karanjingang dados druwen 

Desa Pakraman Sangkanbuana tur patut kailikitayang. 

(6) Sahananing pamidanda kadi munggah ring ajeng, kaadungang ring agung alit 

kasisipan krama  tur pamidandania manut pararem 

    

 

Pawos  84 

(1) Yening wenten sinalih tunggil krama langkung ring tigang sangkepan utawi 

tigang paruman tan naur paturunan utawi dedosan wenang keni pamidanda  

manut perarem 

(2) Tatacara ngelaksanayang rarampagan sakadi ring sor 

 ha Karihinin antuk pesadok saking prajuru marep ring sang pacang 

karampag; 

 na Ngrampag kalaksananyang olih prajuru, kasarengin olih krama pinaka 

saksi lan   pangeremba sanistania dasa diri; 

 ca Sang ngerampag patut sangkaning darsana ngambil barang utawi 

nyawenin tanem tuwuh akehnia manut ageng alit utang sang karampag; 

 ra Sahananing sane karampag patut kaungguhang ring ilikita tur kasaksiang 

olih krama utawi   warga desa; Sahananing sane karampag patut kaungguhang ring ilikita tur kasaksiang olih krama utawi   warga desa; 

 ka Prajuru patut miteketin sang karampag mangda digelis nebas sadurung 

waneng  asasih; 

 da Lelangan barang sane karampag kaanggen nuku utawi naur  utangnia ring 

Desa Pakraman tur kawewehin antuk prabeya pangrampagan, sisania 

kawaliang ring sang karampag 

(3) Tan wenang ngarampag barang sane kainggilang manut agama miwah sane 

prasida mademang pangupa jiwan sang karampag. 

(4) Pamidanda sakadi ring ajeng pastika purna buntas, yening sang sisip sampun: 

 ha Nunas geng sinampura majeng ring krama sajeroning paruman, riantukan 

purun  nguak pasubaya; Nunas geng sinampura majeng ring krama sajeroning paruman, riantukan purun  nguak pasubaya;  Nunas geng sinampura majeng ring krama sajeroning paruman, riantukan purun  nguak pasubaya; 

 na Naur pamidanda panguak pasubaya duk pacang karampag maduluran 

wewantenan marupa; peras pejati saha prayascita 

SAPTHAMAS SARGAH 

 
NGUWAH – NGUWUHIN AWIG - AWIG 

Pawos  85 

(1) Nguwah-nguwuhin awig-awig puniki kalaksanayang sajeroning paruman Desa 

Pakraman Sangkanbuana. 

(2) Paruman inucap patut kadasarin antuk gilik saguluk paigum krama desa 

(3) Pamutus babaosan prasida kamanggehang yening sampun madasar antuk kayun 

gilik saguluk. Utawi  prade tan sida sagilik saguluk patut madasar antuk 

pawilangan suara 

(4) Prade pamutuse medasar antuk wilangan suara, gaguat ipun  patut sekadi ring sor 

: 

 ha Katah krama sane parum kalih pahtiga saking pigungan krama sami; Akeh utawi katah krame sane parum kalih pahtiga saking pigungan sami  Akeh utawi katah krame sane parum kalih pahtiga saking pigungan sami 

 na Pawilangan suara sane nganutin satenga langkung adiri saking katah  

Krama sane parum. Pawilangan suara sane nganutin satenga langkung adiri saking katah utawi akeh Krama sane parum  Pawilangan suara sane nganutin satenga langkung adiri saking katah utawi akeh Krama sane parum 

    

Pawos  86 

Rarincikan paruman indik pacang nguwah-nguwuhin Awig-awig kadi ring ajeng, 

kengin kamedalang antuk Bandesa, kelihan banjar utawi saking krama niri-niri 

ASTHAMAS  SARGAH 

SAMAPTA 

Pawos  87 

(1) Awig-awig puniki mawasta awig-awig Desa Pakraman Sangkanbuana. 

(2) Awig-awig puniki manggeh kalaksanayang ring wawidangan Desa Pakraman 

Sangkanbuana. 

(3) Awig-awig puniki kamargiang ngawit saking kararemin olih Desa Pakraman 

Sangkanbuana duk rahina............................................................................. 

(4) Awig-awig puniki nganinin sahananing warga lan krama desa, miwah 

sakaluiring sane kakuwub antuk Desa Pakraman Sangkanbuana. 

    

Pawos  88 

(1) Sakaluiring pamargi sane wenten sadurungnia  patut kaanutang ring sadaging 

awig-awig puniki. 

(2) Pamargin pararem sane durung kabaos sajeroning awig-awig puniki, manggeh 

kalaksanayang manut tata cara sane sampun ketah mamargi, kamanggala antuk 

paruman desa 

    

Pawos  89 

(1) Awig-awig punika Kararemin olih paruman Krama Desa Pakraman 

Sangkanbuana duk rahina.............................................................................. 

(2) Awig-awig puniki kalingga tanganin olih prajuru Desa Pakraman Sangkanbuana 

saha kasaksiang olih para Manggala Praja Dinas makadi Kepala Lingkungan, 

Lurah Semarapura Kauh, Pamekas Bupati Klungkung maka murdaning 

pamikukuh 

(3) Luire sang ngalingga tanganin : 

    

ha. Prajuru Desa Pakraman Sangkanbuana, 

Bandesa Sangkanbuana; 

 

 

 

( I NYOMAN SUARTA )  

 

 

 

Patajuh Desa, 

 

 

 

( I WAYAN  SUMARTA) 

 

Panyarikan Desa, 

 

 

 

 I WAYAN WIJAYA KUSUMA. 

 

Patengen Desa,  

 

 

 

(I KETUT SUDISTA ) 

Prajuru Banjar, 
 

 

Kelihan Banjar Sangkanbuana 

 

 

 

 

(I KETUT ASTAWA) 

Kelihan Banjar Pgending 

 

 

 

 

( I WAYAN  ASTAWA)  

  

 

 

 

 

 

 

( I NENGAH SUKADANA )  

 

 

 

 

 

 

( I NYOMAN SUDITA )  
  

 

 

 

 

 

( MANGKU NENGAH SUKANA ) 

 

 

 

 

 

( I NENGAH SUDIRA)  

  

 

 

 

na. Manggala Praja Dinas pinaka saksi 

Kepala Lingkungan Sangkanbuana, 

 

 

 

(  I NYOMAN YUDIANA)  

Kepala Lingkungan Pegending, 

 

 

 

( MANGKU NENGAH PARNITA ) 

 

 

Lurah Semarapura Kauh. 

 

 

 

 

(....................................................................) 

ca. Bupati Klungkung maka murdaning pamikukuh, 

 

Bupati Klungkung, 

 

 

 

 

 

 

(  I WAYAN CANDRA ) 

 

 

 

 

 

 

Mengetahui dan telah dicatat : 

 

 

 Telah dicatat    :................................................................... 

 

 Reg. Nomor     :................................................................... 

 

 Tanggal            :...................................................................    

PANITIA  PANYURATAN AWIG-AWIG 

DESA PAKRAMAN SANGKANBUANA 

 

Penasehat : 1. Bandesa Pakraman Sangkanbuana 

  2. Para Pamangku Desa  

Ketua :     I Ketut Sudista 

Sekretaris :     I Wayan Wijaya Kusuma 

Bendahara :     I Wayan Sumarta 

   

I.. Baga Palemahan :  

Ketua : I Wayan Astawa 

Sekretaris : I Nyoman Tirtayasa 

Anggota :  

 : I Nyoman Sudita 

 : I Nengah Sukadana 

 : I Nyoman Karma 

 : I Ketut Sumindia 

 :: I Nengah Sudira 

 : I Nyoman Rosta 

 : I Ketut Suardana 

   

II. Baga Pwongan :  

Ketua : I Nyoman Pica 

Sekretaris  I Nyoman Yudiana 

Anggota :  

 : I Wayan Derestha 

 : I Ketut Sutama 

 : I Ketut Rugig 

 : I Nengah Rugeg 

 : I Nyoman Nirda 

 : I Kadek Suarjana 

 : I Nengah Sudana 

III. Baga Parhyangan :  

Ketua :  Jero Mangku Nengah Putrawan 

Sekretaris : Jero Mangku Nyoman Subrata 

Anggota :  

 : Jero Mangku Ketut Karsa 

 : Jero Mangku Wayan Merta 

 : Mangku Nengah  Sukana 

 : I Ketut Gede Astawa 

 : I Komang Suparmita 

 : Mangku Nengah Parnita 

 : I Ketut Daria 

 : I Ketut Parna. 

 


